
Margit, morďal tuke o vasta? Bo o dad paľis na chala!  

Ilon, ta diliňaľiľal abo so?! Devluš miro, joj čhingerel o maro, perel lake pre phuv a joj 
pale hazdel a thovel pro skamind. Sem čhiv het, abo de le rukoneske! 

Ma ušan o chumer le vastenca, le tuke kaštuňi roj, čhaje. Ta kaj kada dikhľal? Kavka te 
ušanel o chumer. So ča tut koja tiri daj khere sikhavel? 

Jožku, dža adarig, te o džuvľija taven. Tu adaj na majines so te kerel! Čhajale, thoven 
leske te chal u mi džal het adarig. 

Maruš, ta kaj kada dikhľal? Le pomitkoha te khosel e phuv. Diľiňaľiľal, či so? Tu na 
džanes, kaj e phuv pes khosel la šmataha the le pomitkoha ča o grati? Siďar, mor ča, bo 
kampol žuže grati. 

Čhajale, ma bisteren, kaj lačha gazdiňa prindžarena pal o grati, žužipen andro kher the sa 
o thava he o suva la hin pro than sar pes patrinel. 

 


